
ಅಷ್ಟಾವಕ್ರ  ಉವಾಚ  ॥

ತೇನ  ಜ್ಞಾನಫಲಂ  ಪ್ರಾಪ್ತಂ  ಯೋಗಾಭ್ಯಾಸಫಲಂ  ತಥಾ  ।
ತೃಪ್ತಃ  ಸ್ವಚ್ಛೇಂದ್ರಿಯೋ  ನಿತ್ಯಮೇಕಾಕೀ  ರಮತೇ  ತು  ಯಃ  ॥
17-1॥

ನ  ಕದಾಚಿಜ್ಜಗತ್ಯಸ್ಮಿನ್  ತತ್ತ್ವಜ್ಞೋ  ಹಂತ  ಖಿದ್ಯತಿ  ।
ಯತ  ಏಕೇನ  ತೇನೇದಂ  ಪೂರ್ಣಂ  ಬ್ರಹ್ಮಾಂಡಮಂಡಲಮ್  ॥  17-2॥

ನ  ಜಾತು  ವಿಷಯಾಃ  ಕೇಽಪಿ  ಸ್ವಾರಾಮಂ  ಹರ್ಷಯಂತ್ಯಮೀ  ।
ಸಲ್ಲಕೀಪಲ್ಲವಪ್ರೀತಮಿವೇಭಂ  ನಿಂಬಪಲ್ಲವಾಃ  ॥  17-3॥

ಯಸ್ತು  ಭೋಗೇಷು  ಭುಕ್ತೇಷು  ನ  ಭವತ್ಯಧಿವಾಸಿತಃ  ।
ಅಭುಕ್ತೇಷು  ನಿರಾಕಾಂಕ್ಷೀ  ತಾದೃಶೋ  ಭವದುರ್ಲಭಃ  ॥  17-4॥

ಬುಭುಕ್ಷುರಿಹ  ಸಂಸಾರೇ  ಮುಮುಕ್ಷುರಪಿ  ದೃಶ್ಯತೇ  ।
ಭೋಗಮೋಕ್ಷನಿರಾಕಾಂಕ್ಷೀ  ವಿರಲೋ  ಹಿ  ಮಹಾಶಯಃ  ॥  17-5॥

ಧರ್ಮಾರ್ಥಕಾಮಮೋಕ್ಷೇಷು  ಜೀವಿತೇ  ಮರಣೇ  ತಥಾ  ।
ಕಸ್ಯಾಪ್ಯುದಾರಚಿತ್ತಸ್ಯ  ಹೇಯೋಪಾದೇಯತಾ  ನ  ಹಿ  ॥  17-6॥

ವಾಂಛಾ  ನ  ವಿಶ್ವವಿಲಯೇ  ನ  ದ್ವೇಷಸ್ತಸ್ಯ  ಚ  ಸ್ಥಿತೌ  ।
ಯಥಾ  ಜೀವಿಕಯಾ  ತಸ್ಮಾದ್  ಧನ್ಯ  ಆಸ್ತೇ  ಯಥಾ  ಸುಖಮ್  ॥  17-7॥

ಕೃತಾರ್ಥೋಽನೇನ  ಜ್ಞಾನೇನೇತ್ಯೇವಂ  ಗಲಿತಧೀಃ  ಕೃತೀ  ।
ಪಶ್ಯನ್  ಶ ‍ಋಣ್ವನ್  ಸ್ಪೃಶನ್  ಜಿಘ್ರನ್ನ್
ಅಶ್ನನ್ನಾಸ್ತೇ  ಯಥಾ  ಸುಖಮ್  ॥  17-8॥

ಶೂನ್ಯಾ  ದೃಷ್ಟಿರ್ವೃಥಾ  ಚೇಷ್ಟಾ  ವಿಕಲಾನೀಂದ್ರಿಯಾಣಿ  ಚ
।
ನ  ಸ್ಪೃಹಾ  ನ  ವಿರಕ್ತಿರ್ವಾ  ಕ್ಷೀಣಸಂಸಾರಸಾಗರೇ  ॥  17-9॥

ನ  ಜಾಗರ್ತಿ  ನ  ನಿದ್ರಾತಿ  ನೋನ್ಮೀಲತಿ  ನ  ಮೀಲತಿ  ।
ಅಹೋ  ಪರದಶಾ  ಕ್ವಾಪಿ  ವರ್ತತೇ  ಮುಕ್ತಚೇತಸಃ  ॥  17-10॥

ಸರ್ವತ್ರ  ದೃಶ್ಯತೇ  ಸ್ವಸ್ಥಃ  ಸರ್ವತ್ರ  ವಿಮಲಾಶಯಃ  ।
ಸಮಸ್ತವಾಸನಾ  ಮುಕ್ತೋ  ಮುಕ್ತಃ  ಸರ್ವತ್ರ  ರಾಜತೇ  ॥  17-11॥



ಪಶ್ಯನ್  ಶ ‍ಋಣ್ವನ್  ಸ್ಪೃಶನ್  ಜಿಘ್ರನ್ನ್  ಅಶ್ನನ್
ಗೃಹ್ಣನ್  ವದನ್  ವ್ರಜನ್  ।
ಈಹಿತಾನೀಹಿತೈರ್ಮುಕ್ತೋ  ಮುಕ್ತ  ಏವ  ಮಹಾಶಯಃ  ॥  17-12॥

ನ  ನಿಂದತಿ  ನ  ಚ  ಸ್ತೌತಿ  ನ  ಹೃಷ್ಯತಿ  ನ  ಕುಪ್ಯತಿ  ।
ನ  ದದಾತಿ  ನ  ಗೃಹ್ಣಾತಿ  ಮುಕ್ತಃ  ಸರ್ವತ್ರ  ನೀರಸಃ  ॥  17-13॥

ಸಾನುರಾಗಾಂ  ಸ್ತ್ರಿಯಂ  ದೃಷ್ಟ್ವಾ  ಮೃತ್ಯುಂ  ವಾ
ಸಮುಪಸ್ಥಿತಮ್  ।
ಅವಿಹ್ವಲಮನಾಃ  ಸ್ವಸ್ಥೋ  ಮುಕ್ತ  ಏವ  ಮಹಾಶಯಃ  ॥  17-14॥

ಸುಖೇ  ದುಃಖೇ  ನರೇ  ನಾರ್ಯಾಂ  ಸಂಪತ್ಸು  ಚ  ವಿಪತ್ಸು  ಚ  ।
ವಿಶೇಷೋ  ನೈವ  ಧೀರಸ್ಯ  ಸರ್ವತ್ರ  ಸಮದರ್ಶಿನಃ  ॥  17-15॥

ನ  ಹಿಂಸಾ  ನೈವ  ಕಾರುಣ್ಯಂ  ನೌದ್ಧತ್ಯಂ  ನ  ಚ  ದೀನತಾ  ।
ನಾಶ್ಚರ್ಯಂ  ನೈವ  ಚ  ಕ್ಷೋಭಃ  ಕ್ಷೀಣಸಂಸರಣೇ  ನರೇ  ॥  17-16॥

ನ  ಮುಕ್ತೋ  ವಿಷಯದ್ವೇಷ್ಟಾ  ನ  ವಾ  ವಿಷಯಲೋಲುಪಃ  ।
ಅಸಂಸಕ್ತಮನಾ  ನಿತ್ಯಂ  ಪ್ರಾಪ್ತಾಪ್ರಾಪ್ತಮುಪಾಶ್ನುತೇ
॥  17-17॥

ಸಮಾಧಾನಾಸಮಾಧಾನಹಿತಾಹಿತವಿಕಲ್ಪನಾಃ  ।
ಶೂನ್ಯಚಿತ್ತೋ  ನ  ಜಾನಾತಿ  ಕೈವಲ್ಯಮಿವ  ಸಂಸ್ಥಿತಃ  ॥  17-18॥

ನಿರ್ಮಮೋ  ನಿರಹಂಕಾರೋ  ನ  ಕಿಂಚಿದಿತಿ  ನಿಶ್ಚಿತಃ  ।
ಅಂತರ್ಗಲಿತಸರ್ವಾಶಃ  ಕುರ್ವನ್ನಪಿ  ಕರೋತಿ  ನ  ॥  17-19॥

ಮನಃಪ್ರಕಾಶಸಂಮೋಹಸ್ವಪ್ನಜಾಡ್ಯವಿವರ್ಜಿತಃ  ।
ದಶಾಂ  ಕಾಮಪಿ  ಸಂಪ್ರಾಪ್ತೋ  ಭವೇದ್  ಗಲಿತಮಾನಸಃ  ॥  17-20॥

